
VI. O MARCO XURÍDICO. 

COMENTARIOS AO TEXTO 

ARTICULADO





VI. O marco xurídico. Comentario ao texto articulado 

159 

O texto articulado, xunto aos estados numéricos, constitúe o núcleo 

fundamental de toda lei de orzamentos, por canto incorpora a ordenación 

xurídica da actividade económico financeira da Comunidade Autónoma para o 

ano do que se trata. No texto articulado figura a aprobación dos ingresos que se 

espera recoñecer e a autorización dos gastos que como máximo se poderán 

realizar, así coma tamén unha serie de normas de diversa índole que se 

consideran necesarias para conseguir unha mellor xestión dos recursos e dos 

créditos orzamentarios, facilitando de tal forma a consecución dos obxectivos 

que se pretende alcanzar. 

O texto articulado da Lei mantén e estrutura de exercicios anteriores. 

Consta de 64 artigos, nos que se inclúen disposicións referentes a diversas 

materias, agrupados en 6 títulos diferenciados, incorporando ademais 9 

disposicións adicionais, 2 disposicións transitorias e 5 disposicións derradeiras, 

que constitúen no seu conxunto o marco xurídico dos orzamentos do ano 2008. 

No Título I, “Aprobación dos orzamentos e réxime das modificacións 

orzamentarias”, cuantifícase o importe estimado dos beneficios fiscais 

correspondentes aos tributos cedidos total ou parcialmente polo Estado. Así 

mesmo, no que atinxe á xestión orzamentaria, destaca a flexibilización 

dalgunha das restricións que afectan as modificacións de crédito así como a 

consideración de ampliables dos créditos destinados ao pago das axudas 

directas a mulleres vítimas de malos tratos (Salario da liberdade). 

No Título II, correspondente aos gastos de persoal, recóllense os 

incrementos retributivos aplicables no ano 2008 ao persoal ao servizo da 

Comunidade Autónoma, que se fixan, con carácter xeral, nun 2 % respecto ao 

exercicio anterior, adaptándose por outra parte a súa clasificación profesional 

aos grupos establecidos na Lei 7/2007, do 12 de abril, do estatuto básico do 

empregado público. Así mesmo, e co obxecto de acomodar progresivamente o 

complemento específico de forma que permita a súa percepción en 14 pagas ao 

ano, autorízase un incremento adicional do 1 % da masa salarial. Regúlase 

tamén a oferta de emprego público para o ano 2008, prevíndose a posibilidade 

de adaptar as Relacións de Postos de Traballo á creación de prazas cando por 

sentenza xudicial a relación laboral sexa calificada como indefinida. 

Establécense, ase mesmo, as retribucións dos Delegados da Xunta no exterior 

que se equiparan ás dos subdirectores xerais, sen prexuízo daquelas outras que 

poideran corresponderlles por residencia no estranxeiro. 

Dentro do Título III, destinado ás operacións de endebedamento e 

garantía, establécese con carácter xeral que non se incrementará a posición neta 

debedora da Comunidade, dando cumprimento así as esixencias establecidas 

polas normas de estabilidade orzamentaria para o exercicio 2008. Por outro 

lado, facúltase ao conselleiro de Economía e Facenda para formalizar todas as 

operacións de endebedamento autorizadas pola Lei de orzamentos, así como 

para converter ou renegociar operacións de endebedamento xa formalizadas, co 

obxecto de mellorar a xestión do servizo da débeda da Comunidade. 

No Título IV, relativo á xestión orzamentaria, destaca o establecemento 

dun control específico sobre os gastos plurianuais, que quedarán en todo caso 

supeditados ao cumprimento das determinacións que se establezan polo 

Goberno Galego a proposta da Consellería de Economía e Facenda. E 

actualízanse as contías dos módulos económicos de distribución de fondos 

públicos para sostemento de centros concertados. 

No Título V, “Corporacións locais”, recóllese de forma expresa o 

importe das transferencias que lles corresponden tanto pola súa participación 

nos tributos do Estado, no Fondo de Cooperación Local e pola subscrición e 

concesión de convenios e subvencións. No Fondo de Cooperación Local, 

establécense as novas porcentaxes de participación dos concellos nos ingresos 

dos capítulos I, II e III da Administración Xeral, incrementándose ademais en 

seis millóns de euros o fondo complementario como consecuencia dos acordos 

asignados no marco do Pacto Local. 

No Título VI, referente ás “Normas tributarias”, establécense unha serie 

de medidas que afectan tanto aos tributos propios como aos cedidos. Nos 

tributos propios actualízanse os tipos das taxas de contía fixa nun 2 % e 

modifícanse algunhas de contía variable. Así mesmo no Canon de saneamento 

increméntase os tipos de gravame nun 2 % para todo tipo de usos. En canto aos 

tributos cedidos, establécense unha serie de medidas de diverso calado na 

aplicación dos tributos e que por outra deberán permitir unha considerable 

axilización dos procedementos, a diminución da litixiosidade, un aumento da 

seguridade xurídica do contribuínte e unha menor presión fiscal indirecta ao 

facilitarlle o cumprimento das súas obrigas tributarias. Regúlase tamén o peche 

rexistral, os medios de valoración por estimación e establécese unha regulación 

unitaria do procedemento da taxación pericial que ata este momento se 

encontraban en diversas normas de xeito dispar. 

Finalmente, no que atinxe as disposicións adicionais da lei, adóptanse unha 

serie de medidas de distinta natureza ou finalidade, entre as que cabe destacar, cun 

contido eminentemente social, a creación dun Fondo extraordinario de axudas aos 

beneficiarios de pensións non contributivas, dotado con 5.000.000 de euros. 

Igualmente establécese a esixencia do cumprimento duns requisitos específicos 

nos expedientes de creación de novos entes ou organismos que supoñan unha 

ampliación do sector público da Comunidade Autónoma, nun contexto de máximo 

control e racionalización do uso e xestión do recursos públicos. 

Por último nas disposicións derradeiras se recolle unha modificación do 

texto refundido da Lei de réxime financeiro e orzamentario de Galicia, que ten por 

obxecto a creación das Axencias públicas autonómicas como nova categoría de 

ente instrumental, regulándose ademais o marco básico da súa xestión e réxime 

orzamentario. 




